
AM YR
ADRODDIAD MYFYRIOL ENGHREIFFTIOL HWN.

Cynlluniwyd yr adroddiad myfyriol enghreifftiol hwn ar gyfer Rhaglen Cydnabod Goruchwylwyr Ymchwil UKCGE, a ysgrifennwyd gan yr Athro Stan Taylor, i ddangos sut y gallai’ch myfyrdod edrych.
Mae’n adroddiad myfyriol unigol, sy’n dangos sut y gallech chi ddangos tystiolaeth o’ch arfer goruchwylio, a chyfeirnodi’r lenyddiaeth, ar gyfer deg maen prawf y Fframwaith Arfer Goruchwylio Da a ddefnyddir yn y rhaglen gydnabod.
	[bookmark: _Toc22298441]Cychwyn Eich Myfyrdod 
Lawrlwythwch y Pecyn Myfyrdod a Chais llawn o wefan y Rhaglen Cydnabod Goruchwyliaeth Ymchwil:
supervision.ukcge.ac.uk



Am y Rhaglen Cydnabod Goruchwyliaeth Ymchwil 
Mae’r Rhaglen Cydnabod Goruchwyliaeth Ymchwil yn becyn cymorth arfer myfyriol sy’n cynnwys y Fframwaith Arfer Goruchwylio Da sy’n cydnabod cymhlethdod y rôl, a chyfle ar gyfer Hunan-fyfyrio Strwythuredig, gan arwain at ddyfarniad gan Gyngor Addysg Graddedigion y DU.
Darganfod mwy >


	Cyflwyniad 

	
Graddiais mewn Teclynyddiaeth o Brifysgolion Poppleton (Baglor a Meistr) ac Uttoxeter (PhD).  Ar ôl dwy swydd ôl-ddoethur yn Uttoxeter, cefais fy mhenodi yn Athro Cyswllt yn yr Adran Teclynyddiaeth ym Mhrifysgol Barchester yn 2007 ac yn y cyfamser, cefais ddyrchafiad i swydd Athro Cynorthwyol.  Fy maes ymchwil yw teclynyddiaeth gymhwysol ac rydw i wedi bod yn brif ymchwilydd ar gyfer tri phrosiect mawr ac rydw i wedi cyhoeddi dros ddeg ar hugain cyhoeddiad yn y maes.
O ran goruchwylio ymchwil, rydw i wedi gweithredu fel ail oruchwylydd ar gyfer un myfyriwr doethur, ac fel prif oruchwylydd ar gyfer naw arall
O blith yr olaf, mae pump wedi cwblhau eu traethodau ymchwil a llwyddodd pob un ohonynt i sicrhau eu doethuriaeth, cyn pen pedair blynedd mewn tri achos, a chyn pen dwy mewn pum achos.  Llwyddodd pedwar i basio gyda mân gywiriadau, ac roedd gan un gywiriadau sylweddol.
Rydw i wedi goruchwylio ymgeiswyr rhyngwladol o Tsieina a Gwlad Thai, ynghyd ag un a drosglwyddodd o statws amser llawn i statws rhan-amser.
Rydw i wedi bod yn arholwr mewnol ar gyfer dwy ddoethuriaeth ac yn arholwr allanol ar gyfer pedair.




	1	Recriwtio a Dethol 

	
Pan ddeuthum yn brif oruchwylydd, penderfynais sefydlu gwefan bersonol er mwyn ceisio denu ymchwilwyr da yn gynnar eu gyrfa i ddod i weithio gyda mi.  Wrth greu’r wefan, bu’n rhaid i mi benderfynu pa wybodaeth fyddai’n berthnasol i ymgeiswyr yr oeddent yn bwriadu ymgeisio ac i mi.  Yn fy marn i, y meysydd allweddol oedd argaeledd cyllid, pynciau ymchwil posibl y gallwn eu goruchwylio, arbenigedd ymchwil blaenorol, a sut i wneud cais.  Mae’r wefan (http://a.n.other@barchester.ac.uk) yn cael 100-200 o ymweliadau’r flwyddyn, a hyd yn hyn, rydw i wedi recriwtio fy ymgeiswyr doethur trwy ddenfyddio’r dull hwn.
Fel myfyriwr prifysgol cenhedlaeth gyntaf fy hun, rydw i’n ymwybodol o’r angen i ehangu recriwtio i raddau ymchwil ôl-raddedig trwy gynyddu niferoedd yr ymgeiswyr o gefndiroedd academaidd annhraddodiadol (gweler er enghraifft Pasztor a Wakeling 2018).  Rydw i wedi rhoi cyflwyniadau niferus mewn ffeiriau ôl-raddedigion, gan bwysleisio bod ysgoloriaethau ymchwil yn Barchester yn agored i bawb a chan annog ceisiadau gan grwpiau sy’n cael eu tangynrychioli yn arbennig.  Mae hyn wedi helpu’r brifysgol a’m hadran, y mae bellach yn cynnwys poblogaeth myfyrwyr ymchwil llawer mwy amrywiol. 




	2	Perthnasoedd Goruchwylio gydag Ymgeiswyr 

	
Yn yr un modd â nifer o oruchwylwyr (gweler er enghraifft McAlpine ac Amundsen 2011), ffurfiwyd fy marn gychwynnol am sut i oruchwylio gan fy mhrofiad i fel ymgeisydd doethur.  Roedd fy ngoruchwylydd i yn perthyn i’r hen drefn ac roedd ei agwedd tuag at oruchwylio yn un lle’r oedd yn cadw cryn bellter oddi wrthyf – roedd yn fodlon gwneud sylwadau am fy ngwaith, ond nid fy helpu i’w wneud.  O ganlyniad, roeddwn yn aml yn ei chael hi’n anodd sicrhau cynnydd, a bu’n brofiad pryderus.
Felly, pan ddeuthum yn brif oruchwylydd fy hun, fy awydd cychwynnol oedd mynd i’r eithafion y ffordd arall a bod yn hynod o gyfeiriol.  Roedd hyn wedi gweithio i rai ymgeiswyr, ond ni weithiodd i bawb;  roedd yn amlwg bod un ymgeisydd a oedd yn aeddfed ac yr oedd ganddi lawer o brofiad ym maes teclynyddiaeth ddiwydiannol, yn ddig wrth yr hyn a ystyrai yn ymdrechion tra-awdurdodol gennyf i i gyfeirio ei hymchwil.  Trafodais hyn gyda fy ail oruchwylydd, a oedd yn ddigon hapus i adael i’r ymgeisydd fwrw ymlaen gyda’i gwaith.  Gofynnais iddi sut yr oedd yn disgwyl i’r ymgeisydd sicrhau cynnydd.  Ei hateb oedd, yn ei barn hi, bod yr ymgeisydd hwn yn barod i ddilyn eu trywydd eu hunain a’u bod yn gallu gwneud hynny.  Gyda pheth petruster, llaciais y ffrwynau ac yn wir, fe’i gwelwyd yn ffynnu gydag ychydig oruchwyliaeth ysgafn yn unig.  Dysgodd hyn wers werthfawr i mi, nad yw un dull yn addas i bawb a bod yn rhaid addasu’r arddull goruchwylio yn unol ag anghenion yr ymgeisydd.
O ran disgwyliadau, byddaf yn ceisio cael amcan o’r rhain ar y dechrau, gan ddefnyddio holiadur Brown ac Atkins (1988).  Bu’r dull hwn yn arbennig o effeithiol yn achos fy nau ymgeisydd rhyngwladol.  Datgelodd yr holiadur bod y ddau ohonynt yn disgwyl i mi ddweud wrthynt yr hyn i’w wneud, pryd, ble a sut, gan mai dyma’r ffordd yr oeddent wedi cael eu goruchwylio yn eu gwledydd nhw yn flaenorol.  Gwyddwn y byddai’n sioc iddynt pe bawn yn dweud wrthynt i fynd ati i wneud y gwaith, ac yn lle hynny, gosodais gyfres o brosiectau ymchwil bychain ar eu cyfer, yr oeddent yn cynnwys adolygu papurau allweddol, nodi bylchau yn y lenyddiaeth, a chynllunio ymchwil er mwyn gweld a fyddai modd eu llenwi.  Roedd y ddau wedi deall y syniad yn gyflym iawn, gan ganfod pynciau addawol yr oeddent wedi llwyddo i’w datblygu yn gynigion ymchwil llawn wedyn.  Roedd angen llawer iawn o gyfeiriad arnynt o hyd o ran damcaniaethau a dulliau, ond fe’u gwelwyd yn meithrin yr hyder i weithio yn fwy ar eu pen eu hunain yn fuan, ac fe wnaethon nhw ddatblygu’n ymgeiswyr annibynnol a oedd yn gweithio’n galed iawn.
Wrth gwrs, mae angen i ddulliau newid yn ystod cyfnod gradd ymchwil (gweler Benmore 2014) ac mae gen i bolisi o dreulio rhan o un sesiwn oruchwyliaeth y flwyddyn gydag ymgeiswyr yn adolygu ‘ffit’ fy arddull i i’w hanghenion nhw.  Ar brydiau, mae hyn wedi dangos fy mod i wedi bod yn or-gyfeiriol neu ddim yn ddigon cyfeiriol a phan fo hynny’n briodol, rydw i wedi addasu fy null o ganlyniad.





	3	Perthnadoedd Goruchwylio gyda Chyd-Oruchwylwyr 

	
Cefais i oruchwylydd a oedd yn aml i ffwrdd o’r brifysgol, ac roeddwn yn aml yn meddwl y byddai wedi bod yn well pe bai ail oruchwylydd wedi bod yno i lenwi’r bylchau.  Felly, gyda chryn ddisgwyl, deuthum yn ail oruchwylydd ar ddechrau fy ngyrfa oruchwylio.
Fodd bynnag, ni fu hyn yn hollol ddidrafferth;  roedd gan y prif oruchwylydd syniadau gwahanol iawn am y ffordd y dylid cynnal y prosiect ac roedd ein hadborth am benodau drafft yn aml yn groes i’w gilydd.  Yn y diwedd, bu’n rhaid i’r ymgeisydd ein rheoli ni, fel sy’n digwydd yn aml yn ôl pob golwg (gweler Guerin a Green 2015).
Pan ddeuthum yn brif oruchwylydd, roeddwn yn benderfynol y byddwn i a’m cyd-oruchwylydd yn gweithio fel tîm o’r cychwyn.  Edrychais ar rywfaint o’r lenyddiaeth, ac mewn papur gan Grossman a Crowther (2015), deuthum ar draws rhestr gyfeirio gynhwysfawr iawn a oedd yn ystyried elfennau beth, ble, pryd a sut cyd-oruchwylio.
Bellach, fy arfer yw mynd trwy’r rhestr gyfeirio gyda chyd-oruchwylwyr ar ddechrau cais, fel bod pob un yn gwybod yr hyn a ddisgwylir ganddynt, gan rannu’r canlyniad gyda’r ymgeisydd fel eu bod nhw yn gwybod pwy sy’n gyfrifol am beth.  Yn ogystal, byddwn yn ailystyried hyn bob blwyddyn, er mwyn sicrhau ein bod i gyd yn dilyn yr un drefn. 





	4	Cynorthwyo Prosiectau Ymchwil Ymgeiswyr

	
Bydd ymgeiswyr yn troi ataf gyda syniad eithaf cyffredinol o faes ymchwil, ac un o’r prif dasgau yw eu helpu i ddatblygu cynnig ymchwil sy’n werth chweil, sy’n gyraeddadwy cyn pen tair neu bedair blynedd ar y mwyaf, a fydd yn eu diddori am y cyfnod hwnnw, ac y mae ganddo y potensial i sicrhau doethuriaeth.
Byddaf yn gwneud hyn trwy ofyn iddynt nodi eu syniadau ar bapur, eu gwerthuso trwy ddefnyddio’r meini prawf uchod, ac yna, eu trafod gyda mi.  Mae’r trafodaethau hyn yn rhai eang ac maent yn cynnwys popeth o fframweithiau damcaniaethol posibl i fethodoleg a dulliau ymchwil.  Trwy eu holi a gofyn iddynt gyfiawnhau eu dewisiadau, gallaf eu cynorthwyo i ddatblygu cynllun ymchwil sy’n gydlynol, y mae modd ei gyflawni o fewn y cyfyngiadau amser, ac y mae ganddo y potensial i greu gwybodaeth wreiddiol a sicrhau’r dyfarniad.
Yna, y dasg yw creu cynllun ymchwil sy’n nodi amser yn erbyn tasg.  Wrth gwrs, nid oes gan y rhan fwyaf o ymgeiswyr fawr o syniad ynghylch sut i gynllunio prosiect ymchwil, ond rydw i wedi canfod ffordd o’u helpu.  Hwn yw gofyn iddynt i edrych ar y cynlluniau ymchwil diffygiol bwriadol a gyflwynir yn Delamont et al (2004) a gofyn iddynt nodi’r problemau a dweud sut y byddent yn eu datrys.
Pan fydd y cynnig a’r cynllun yn eu lle, y tasgau nesaf yw sicrhau’r gymeradwyaeth berthnasol.  Mae fy adran i yn mynnu bod pob cynllun a chynnig ymchwil yn cael eu cymeradwyo gan y Pwyllgor Ôl-raddedig, er mwyn sicrhau eu bod yn hyfyw ac yn gyraeddadwy cyn pen pedair blynedd a bod unrhyw risgiau posibl yn y gwaith ymchwil yn fach iawn a bod modd eu rheoli.  Ar ôl i’r cynnig gael ei gymeradwyo, rhaid i unrhyw brosiect sy’n cynnwys gwaith ymchwil empiraidd fynd gerbron pwyllgor moeseg y gyfadran.  Mae’r canllawiau’n gymhleth, a byddaf yn gweithio gydag ymgeiswyr i’w dehongli yng ngoleuni eu prosiectau nhw, gan sicrhau bod yr holl ragofalon angenrheidiol yn eu lle.
Pan fydd ganddynt y cynnig, y cynllun a’r gymeradwyaeth, gallant gychwyn arni, ond wrth gwrs, anaml y bydd eu taith yn un ddidrafferth;  yn aml, mae ymchwil yn golygu cymryd un cam ymlaen a dau gam yn ôl, ac un cam neu fwy i’r ochr o bryd i’w gilydd.  Byddaf yn rhybuddio fy ymgeiswyr am hyn yn gynnar, trwy eu cyfeirio at adroddiad digrif Harbury (1966) ynghylch ansicrwydd ymchwil ac yna, byddaf yn eu tywys trwy un o’m prosiectau i, o’r ystyriaethau cyntaf ar gefn amlen i’r gwaith caled iawn a’r ymdrech o wneud gwaith ymchwil, ac ymlaen i’r papur cyhoeddedig terfynol.



	5	Annog Ymgeiswyr i Ysgrifennu a Rhoi Adborth Priodol 

	
Ar gyfer fy noethuriaeth i, cefais fy nghynghori i gwblhau fy ngwaith ymchwil cyn gwneud y rhan fwyaf o’r ysgrifennu ar y diwedd.  Roedd hyn wedi achosi cryn straen oherwydd yn hwyr yn y broses, bu’n rhaid i mi ddysgu sut i wneud ysgrifennu academaidd, a oedd wedi cymryd cryn amser.  Yn ogystal, po fwyaf y byddwn yn ysgrifennu, y mwyaf yr oedd pethau’n newid, a bu’n rhaid i mi fynd yn ôl dro ar ôl tro, gan newid penodau cynharach.  Roedd hyn oherwydd, fel y darganfyddais yn nes ymlaen, nad y cynnyrch yw ysgrifennu yn unig, ond rhan o’r broses o wneud ymchwil, h.y.  trwy ysgrifennu y daw ystyr o’r prosiect ymchwil (Woolf 2010).
Felly, fel goruchwylydd, byddaf yn annog ymgeiswyr yn gryf i ddechrau ysgrifennu ar Ddiwrnod 1 ac i barhau trwy gydol eu hastudiaethau doethur.  Yn arbennig, byddaf yn gofyn iddynt gadw dyddiadur sy’n cofnodi eu holl ystyriaethau am eu hymchwil, ynghyd â manylion unrhyw lyfrau neu bapurau y maent wedi’u darllen a’r cyfeiriadau atynt.  Yn ogystal, byddaf yn eu gwthio gryn dipyn i gyflwyno gwaith ysgrifenedig yn rheolaidd.  Gall hon fod yn broses anodd fel cael gwaed o garreg, ond rydw i wedi canfod bod rhoi caniatâd i ymgeiswyr gyflwyno drafftiau bras yn aml yn gweithio.
Efallai mai fy swydd bwysicaf fel goruchwylydd yw rhoi adborth i ymgeiswyr am eu gwaith.  Unwaith eto, bu fy mhrofiad i fel myfyriwr ymchwil yn un anhapus oherwydd roedd fy ngoruchwylydd yn feirniadol iawn, gan lenwi fy nghopïau drafft gydag inc coch, ac nid oedd yn rhoi fawr iawn o ganmoliaeth.  Er mwyn osgoi hyn, ar gyfer adborth ysgrifenedig ac ar lafar, byddaf yn defnyddio’r fframwaith a awgrymir yn Taylor et al (2018), sy’n cynnwys llongyfarch y myfyriwr am y pwyntiau da cyn codi problemau mewn ffordd adeiladol, ac awgrymu newidiadau posibl cyn gorffen unwaith eto ar nodyn cadarnhaol.
Cyn rhoi adborth, byddaf wastad yn ymgynghori gyda’r ail oruchwylydd, gan geisio sicrhau ein bod yn cyfleu yr un negeseuon, neu os na, ein bod yn egluro unrhyw bwyntiau lle y gwelir gwahaniaeth, gyda’r myfyriwr.
Cam arloesol diweddar fu defnyddio ‘bwydo ymlaen’ er mwyn sicrhau bod ymgeiswyr yn ystyried fy adborth.  Weithiau, rydw i wedi rhoi llawer iawn o adborth am bennod a chanfod bod yr ymgeisydd wedi anwybyddu fy sylwadau i raddau helaeth pan fyddant yn cyflwyno’r bennod nesaf!  Bellach, byddaf yn gofyn iddynt ddarparu adroddiad ysgrifenedig byr am y ffordd y maent wedi defnyddio fy adborth – neu os nad ydynt, pam? – pan fyddant yn cyflwyno’r bennod nesaf, ac mae’n ymddangos bod hyn wedi gweithio.



	6	Cadw’r ymchwil ar y trywydd iawn a monitro cynnydd 

	
Yn ystod fy nghyfnod fel myfyriwr doethur, roedd prosiectau ymchwil yn cymryd mor hir ag y byddent yn cymryd, h.y.  nid oedd fawr iawn o bwysau i’w cwblhau.  Bellach, wrth gwrs, mae ymgeiswyr dan bwysau gan noddwyr ymchwil a sefydliadau (heb sôn am eu rheolwyr banc), i gwblhau cyn pen tair blynedd, neu bedair blynedd ar y mwyaf.
Er mwyn cadw at yr amserlen, mae angen amrediad o sgiliau personol arnynt, gan gynnwys sgiliau rheoli prosiect, rheoli amser a hunan-reolaeth, a byddaf yn annog ymgeiswyr yn gryf i fanteisio ar gyfleoedd datblygu yn y meysydd hyn.  Weithiau, rydw i wedi ymyrryd yn uniongyrchol, gan ddangos i ymgeiswyr sut i reoli eu hamser gan ddefnyddio eu dyddiaduron ymchwil.
Yn ogystal â chynorthwyo cynnydd ymgeiswyr, byddaf yn ei fonitro yn ystod sesiynau goruchwylio hefyd trwy ofyn i ymgeiswyr adolygu eu cynnydd yn erbyn amcanion a bennwyd yn flaenorol, yna gosod amcanion newydd ar gyfer y cyfnod nesaf.  Byddaf yn defnyddio’r dystiolaeth hon i gyfrannu at fy adroddiadau ffurfiol i baneli adolygu adrannol sy’n ystyried os a phryd y caniateir i ymgeiswyr barhau gyda’u hastudiaethau.  Er na chaf ddyfarnu am fy ymgeiswyr fy hun wrth gwrs, rydw i’n deall ei fod yn gallu bod yn brofiad gofidus iddynt ymddangos gerbron panel i amddiffyn eu gwaith, a byddaf yn ceisio eu paratoi ymlaen llaw trwy wrando ar eu cyflwyniadau a’u holi am amdanynt.



	7	Cynorthwyo Datblygiad Personol, Proffesiynol a Gyrfa Ymgeiswyr 

	
Yn Barchester, mae gan y tîm goruchwylio gyfrifoldeb dros les personol ymgeiswyr ymchwil, ac rydw i’n cymryd y cyfrifoldeb hwn yn ddifrifol iawn.  Byddaf yn dweud wrth fy ymgeiswyr ar y dechrau, os bydd unrhyw broblemau yn eu bywyd preifat sy’n effeithio ar eu hymchwil, y dylent roi gwybod i mi er mwyn i mi allu eu cyfeirio at gymorth priodol.  Fel arfer, mae hyn yn golygu trefnu estyniad er mwyn iddynt gwblhau’r ymchwil.  Felly, er enghraifft, pan oedd un fyfyrwraig wedi mynd yn feichiog, trefnais bod ei chofrestriad yn cael ei oedi am flwyddyn, ac ar ôl hynny, roedd wedi dychwelyd i’w hastudiaethau dan drefniant rhan-amser.
Weithiau, gall fod yn fwy difrifol.  Cefais un ymgeisydd a oedd wastad wedi bod yn weithgar, gan gyflwyno gwaith mewn pryd a mynychu sesiynau goruchwylio yn brydlon, ond yn sydyn, diflannodd.  Ceisiais gysylltu ag ef trwy anfon negeseuon e-bost a’i ffonio, ac yn y diwedd, daeth i’m gweld.  Datgelodd ei fod wedi bod yn dioddef o iselder difrifol ac o ganlyniad, ei fod wedi colli hyder yn ei hun ac yn ei waith.  Yn ffodus, roeddwn wedi dod yn ymwybodol o broblemau iechyd meddwl ymhlith ymgeiswyr ymchwil yn ddiweddar (gweler Mackie a Bates 2018), dangosais empathi tuag ato a gofyn a oedd yn dymuno i mi gysylltu â’r Gwasanaeth Cwnsela er mwyn iddynt roi cyngor proffesiynol iddo.  Cytunodd, a gyda chymorth cwnselwyr a gweithwyr meddygol, dychwelodd i’w astudiaethau, gan sicrhau ei ddoethuriaeth yn y diwedd.
I mi, mae ymgymryd ag addysgu yn ffordd allweddol i ymgeiswyr sicrhau datblygiad proffesiynol.  Fel arfer, byddant yn addysgu ar fodiwlau yr wyf yn gyfrifol amdanynt.  Byddaf yn sicrhau eu bod yn cael eu briffio’n dda am nodau, amcanion, cynnwys a chanlyniadau’r modiwl.  Yn ogystal, cyn iddynt gymryd dosbarth, byddaf yn gofyn iddynt ddod i’m harsylwi i yn addysgu’r un pwnc ac i roi adborth i mi, yna byddaf yn gwneud yr un peth ar eu cyfer nhw.  Byddaf yn eu hannog hefyd i ddilyn cwrs y brifysgol ynghylch Cyflwyniad i Ddysgu ac Addysgu, a achredir ar gyfer Cymrodoriaeth Gyswllt gan yr Academi Addysg Uwch.
Gall cydnabyddiaeth o’r fath fod o gymorth wrth gynllunio ar gyfer gyrfa academaidd, yr oedd bron pob un o’m hymgeiswyr doethur yn anelu ati ar ddechrau eu hastudiaethau.  Byddaf yn ceisio bod yn esiampl gadarnhaol, gan drafod gyrfaoedd academaidd (manteision ac anfanteision) gyda’r rhai sydd â diddordeb, fel bod ganddynt syniad o’r hyn y byddent yn ei wynebu.  Yn ogystal, byddaf yn eu cynorthwyo i fynychu cynadleddau ac i ddatblygu presenoldeb ar gyfryngau cymdeithasol, er enghraifft ResearchGate a LinkedIn.  Ond hyd yn oed gyda’r holl elfennau hanfodol o ran ymchwil, addysgu, a rhwydweithio, mae swyddi academaidd yn brin iawn a dim ond un o’m pum graddedig doethur sydd wedi sicrhau cyflogaeth fel academydd. 
Mae’r gweddill, trwy ddewis neu o raid, yn gweithio y tu allan i fyd academia, a chredaf ei bod yn bwysig eu helpu i baratoi ar gyfer y posibilrwydd hwn.  Bob blwyddyn, byddaf yn cyfarfod gydag ymgeiswyr yn unigol a byddwn yn mynd trwy dempled anghenion hyfforddiant y brifysgol er mwyn nodi bylchau mewn sgiliau a chyfleoedd i’w llenwi.  Byddaf yn eu hannog i fanteisio ar y cyfleoedd a gynigir gan y brifysgol i feithrin eu sgiliau.  Yn ddiweddar, gofynnodd un o’m hymgeiswyr a fyddai’n gallu ymgymryd â lleoliad mewn diwydiant am fis, a chytunais, ac mae’n falch gennyf ddweud ei fod wedi dychwelyd nid yn unig fel ymchwilydd gwell, ond ei fod wedi sicrhau swydd hefyd!



	8	Cynorthwyo Ymgeiswyr wrth Gwblhau a’r Arholiad Terfynol 

	
Fel nifer o ymgeiswyr doethur eraill, paratoi’r traethawd ymchwil oedd un o’r pethau anoddaf yr wyf erioed wedi’u gwneud, i raddau helaeth gan nad oeddwn yn deall yr hyn yr oeddwn i fod ei wneud ac nid oedd fy ngoruchwylydd wedi cyfleu hynny i mi.  Felly, bu’n broses o brofi a methu, ac roedd wedi cymryd dwywaith mor hir i gwblhau’r traethawd ymchwil ag y bwriadwyd.
Ar gyfer fy ymgeiswyr i sy’n cychwyn ar y broses hon, byddaf yn neilltuo sesiwn oruchwylio gyfan i fynd trwy’r hyn a nodwyd gan Taylor et al (2018) fel y prif gwestiynau, sef:  Beth yw eich achos neu’ch dadl?  (traethawd ymchwil);  Beth mae angen i chi ei ysgrifennu er mwyn gwneud y ddadl neu’r achos hwnnw?  (cynnwys);  Sut allwch chi drefnu eich deunydd er mwyn mynegi hyn mewn ffordd gydlynol?  (strwythur);  Faint ddylech chi ei ysgrifennu ym mhob rhan?  (pwysoli);  pa arddull ysgrifennu ddylech chi ei ddefnyddio?  (cyflwyniad);  ac ‘Ar gyfer pwy yr ydych chi’n ysgrifennu?  (yr arholwyr).  Ar gyfer yr un olaf, er mwyn sicrhau eu bod yn ymwybodol, byddaf yn rhoi synthesis iddynt o’r meini prawf a ddefnyddir gan arholwyr wrth iddynt feirniadu traethodau ymchwil, a dynnwyd o Golding et al (2013) 
Ar ôl creu drafft llawn o’r cyflwyniad, mae ymgeiswyr yn dymuno gwybod a fydd yn pasio neu beidio yn eich barn chi.  Pan ddeuthum yn brif oruchwylydd ac roedd fy myfyriwr wedi cyflwyno drafft terfynol, roeddwn yn pryderu ynghylch ei chynghori i’w gyflwyno neu beidio.  Ond holais gydweithiwr a oedd yn arholwr profiadol iawn ac roedd ef wedi fy helpu i werthuso’r drafft.  Roeddwn yn credu y byddai ef wedi bod yn llawer mwy llym na fi, ond yn wir, roedd yn llai beirniadol.  Gan fy mod i wedi goruchwylio ymgeiswyr nes iddynt gwblhau, a bod yn arholwr fy hun, rydw i’n gwybod yr oedd hyn oherwydd bod fy nisgwyliadau i yn eithriadol o uchel, ond roedd ei rai ef yn fwy realistig.
Ar ôl sicrhau cymeradwyaeth, y cam nesaf yw’r arholiad llafar.  Er bod fy ymgeiswyr wedi cael profiad o gael eu holi gan baneli cynnydd, mae nifer ohonynt yn ystyried yr arholiad llafar fel rhwystr enfawr o hyd, a chadarnhawyd hyn yn y lenyddiaeth (gweler, er enghraifft, Watts 2011).  Er mwyn paratoi fy ymgeiswyr, byddaf yn gofyn iddynt a hoffent gael arholiad llafar ffug ac os felly, byddaf yn trefnu bod cydweithwyr yn darllen rhannau o’r traethawd ymchwil, yn eu holi, ac yna yn rhoi adborth iddynt am ba mor dda yr oeddent wedi ymateb, neu fel arall.  Mae hyn wedi bod yn werthfawr iawn i ymgeiswyr, yn enwedig i ymgeiswyr rhyngwladol, wrth dawelu eu meddyliau eu bod yn cael eu harholi ynghylch cynnwys eu traethawd ymchwil yn bennaf, nid eu sgiliau Saesneg.  
O blith y pump sydd wedi cwblhau gyda mi, llwyddodd pedwar i sicrhau eu doethuriaeth gyda mân gywiriadau (camgymeriadau teipio) ond roedd un wedi cael cywiriadau sylweddol.  Ef oedd y myfyriwr cyntaf yr oeddwn wedi bod yn brif oruchwylydd iddo.  Gan fynd yn groes i’m cyngor i a chyngor fy nghyd-oruchwylydd, roedd wedi gwrthod ysgrifennu pennod ar wahân ynghylch y fethodoleg, gan ddewis delio gyda materion a phroblemau perthnasol ar bwyntiau priodol yn y traethawd ymchwil yn ei farn ef.  Yn anffodus iddo ef, roedd ei arholwyr yn teimlo bod angen iddo ddwyn y deunydd ynghylch methodoleg ynghyd mewn un pennod, a’i ail-ysgrifennu a’i ail-gyflwyno, er mwyn sicrhau gwaith cydlynol.  Gyda synnwyr yfory, gallwn fod wedi ei gynghori’n well.  Felly nawr, er nad wyf yn ceisio annog ymgeiswyr i beidio gwneud cyflwyniadau anarferol, byddaf yn cyfleu’r risgiau mewn ffordd gliriach.



	9	Cynorthwyo Ymgeiswyr i Ledaenu eu Gwaith Ymchwil

	
Pryd bynnag y bo modd, credaf y dylai ymgeiswyr gyhoeddi yn ystod eu hastudiaethau gan ei fod yn cynorthwyo datblygiad eu hysgrifennu academaidd, mae’n helpu i’w cymell ac mae’n gwneud argraff dda ar arholwyr.  Felly, ar y dechrau, byddaf yn dweud wrthynt y dylent geisio cyhoeddi eu gwaith, a byddaf yn eu hannog i fynychu cyrsiau a gynhelir gan y Ganolfan Datblygiad Ymchwilwyr ac Academaidd ynghylch ‘cyhoeddi eich gwaith’.
Nid yw pob ymgeisydd yn gallu cyhoeddi eu hastudiaethau ac nid yw pob un ohonynt yn gwneud hynny, neu mewn rhai achosion, hyd yn oed ar ôl iddynt sicrhau eu gradd;  gall eu traethodau estynedig, i ddyfynnu goruchwylydd a ddyfynnwyd gan Walker et al (2008: 79) ‘…fod fel John Brown yn y diwedd, gan bydru yn eu beddau llenyddol’.  Gan nad oes pwynt gwneud ymchwil a cheisio’i gadw fel cyfrinach, byddaf yn ceisio cytuno ar gynllun cyhoeddi gyda fy holl raddedigion doethur er mwyn sicrhau bod eu hymchwil yn cael ei ledaenu i gymuned y pwnc.
I ymgeiswyr a fydd yn ceisio cyhoeddi yn ystod eu hastudiaethau, ac i’r rhai sydd wedi eu cwblhau, byddaf yn awgrymu cyfnodolion priodol, a phan fo hynny’n briodol, ysgrifennu papurau ar y cyd.  Mewn achosion o’r fath, rydw i’n ymwybodol iawn o’r angen i sicrhau bod trefn awduron yn adlewyrchu eu cyfraniadau i’r astudiaeth (gweler McFarlane 2015), felly os bydd y myfyriwr neu’r graddedig doethur wedi gwneud y rhan fwyaf o’r gwaith, ei enw ef neu ei henw hi fydd yn ymddangos yn gyntaf.
Rydw i’n falch o ddweud bod fy ymgeiswyr ymchwil, gyda’i gilydd, wedi cyhoeddi dau lyfr a dros 20 papur, ac rydw i wedi bod yn gydawdur 11 o’r rhain.  Mae hyn yn cynrychioli cyfraniad sylweddol i’r pwnc ac i’m hallbwn ymchwil i a fy adran.



	10	Myfyrio a Gwella Arfer 

	
Mae gofyn i oruchwylwyr yn Barchester gwblhau rhaglen datblygiad proffesiynol cychwynnol a gweithredu fel ail oruchwylwyr ar gyfer un cylch myfyriwr cyn dod yn brif oruchwylwyr.  Ar ôl eu cadarnhau, mae gofyn i brif oruchwylwyr fynychu gweithdy diweddaru o leiaf unwaith bob tair blynedd.
Ar ddechrau fy ngyrfa, mynychais y rhaglen hanner diwrnod cychwynnol, a neilltuwyd yn bennaf i ddeall rheolau a rheoliadau’r brifysgol sy’n ymwneud â graddau ymchwil.  Bu hyn o gymorth wrth roi gwybod i mi am yr amgylchedd rheoliadol yn Barchester – a oedd yn wahanol i’r un yn Uttoxeter.  Ond roedd yn siomedig yn y pen draw gan nad oedd rhyw lawer am addysgeg ac arfer goruchwylio, ac nid yw hwn yn ymddangos yn brofiad anghyffredin (gweler Feather a McDermott 2014).
Gallai hyn fod wedi bod yn llai o broblem pa bai fy nghydweithiwr profiadol wedi fy mentora yn gywir pan ddeuthum yn ail oruchwylydd, ond fel y nodais uchod, roedd ein perthynas yn aml yn un lle y gwelwyd gwrthdaro ac ni ddysgais rhyw lawer.
Yn gyffredinol, roeddwn yn teimlo fel pe bawn wedi cael fy ngadael i ddod drwyddi rywsut, ac un o ganlyniadau hynny oedd arddull oruchwylio a fu’n rhy gyfeiriol ar y dechrau.  Ond fel y nodwyd uchod, dysgais yn fuan bod angen amrywio fy arddull yn unol â gwahanol anghenion fy myfyriwr, a phenderfynais ddysgu mwy.  I gael gwybod mwy, mynychais weithdy allanol wedyn am addysgeg goruchwyliaeth, gan dddarganfod mwy am ymchwil ynghylch y perthnasoedd rhwng arddulliau ac anghenion (gweler Lee 2012) ac at hynny, sut y dylai’r rhain amrywio yn ystod cylch gradd ymchwil (Gurr 2001).  Pan ddychwelais i Barchester, awgrymais i’r cydweithwyr yn y Ganolfan Datblygiad Ymchwilwyr ac Academaidd y dylid cynnwys hyn yn y rhaglen datblygu goruchwylwyr, ac mae hyn wedi cael ei wneud.
Roedd ‘dod drwyddi rywsut’ yn ymestyn i gynorthwyo ymgeiswyr i gwblhau mewn pryd hefyd;  roedd y rhan fwyaf wedi gwneud hyn o’u pen a’u pastwn eu hunain, ond roedd rhai yn ymddangos fel pe baent wedi colli eu ffordd, heb gyflawni fawr ddim am gyfnodau hir.  Roedd cynorthwyo gyda chwblhau mewn ffordd amserol yn fater a ystyriwyd ar gwrs diweddaru a fynychais, a oedd wedi rhoi cyflwyniad i mi i waith Ahern a Manthunga (2004) ynghylch ‘tanio ymgeiswyr ymchwil sydd wedi stopio’.  Gwelais eu gwaith o ddosbarthu achosion stopio i barthau gwybyddol, affeithiol a chymdeithasol yn ddefnyddiol wrth ddeall pam yr oedd ymgeiswyr yn tangyflawni ac wrth benderfynu sut i’w cynorthwyo i sicrhau cynnydd.  Yn arbennig, roedd hyn wedi peri i mi newid fy strategaeth gydag un o’m hymgeiswyr, yr oeddwn wedi credu eu bod yn ddioglyd, ond sylweddolais mai’r broblem mewn gwirionedd oedd diffyg hunan-barch – yr hyn y mae Kearns (2015) wedi ei alw’n syndrom twyllwr – a bod y datrysiad yn ymwneud â rhoi hwb i’w hyder.  Bu hyn yn effeithiol ac er nad oedd hi wedi cwblhau mewn pryd, llwyddodd i gwblhau yn y diwedd.
Fel y byddaf yn ei wneud gyda fy addysgu, byddaf yn gwerthuso goruchwyliaeth trwy gyfuniad o hunan-werthuso a holiadur Lee a Mackenzie (2011).  Ar gyfer yr olaf, byddaf yn neilltuo un sesiwn oruchwylio y flwyddyn i fynd trwy’r eitemau gyda’r myfyriwr a’m cyd-oruchwylydd er mwyn sicrhau ein bod i gyd yn hapus ac ar y trywydd iawn.
Yn 2017, cefais fy enwebu gan fy ymgeiswyr am wobr rhagoriaeth prifysgol mewn goruchwyliaeth ddoethur.  Teimlais yn arbennig o wylaidd wrth ddarllen eu geiriau.  Mae’r detholiadau’n cynnwys:
‘Roedd Dr Arall wastad wedi mynd yr ail filltir i’m cynorthwyo i gwblhau fy nhraethawd ymchwil mewn pryd, i fod yn gydawdur gyda mi yn ystod fy nghyfnod fel myfyriwr, ac i ddysgu i addysgu.  Bu’n esiampl gwych a oedd wedi fy nghymell i fod yn academydd ac mae fy nyled iddo ef yn rhannol am fy llwyddiant wrth sicrhau swydd academaidd’.
‘Euthum yn feichiog yn ystod fy astudiaethau doethur.  Bu Dr Arall yn garedig ac yn gefnogol iawn trwy gydol y beichiogrwydd ac yn ystod y flwyddyn gyntaf ar ôl i mi gael fy maban.  Roedd wedi rhoi anogaeth gref i mi ddychwelyd a chwblhau fy astudiaethau, a threfnodd fy mod yn trosglwyddo i drefniant astudio rhan-amser.  Trefnodd sesiynau goruchwylio gyda’r hwyr ac ar benwythnosau pan fyddai fy mhartner yn gallu gofalu am y baban.  Pan oeddwn yn teimlo’n flinedig ac yn fflagio ac yn barod i roi’r ffidl yn y to, roedd wastad ganddo ef ffydd y byddwn yn cyrraedd y nod yn y diwedd.  A llwyddais i wneud hynny, diolch i’w gymorth ef.’
‘Pan ddeuthum i Barchester o Tsieina, nid oedd gennyf fawr o syniad beth fyddai ymchwil yn ei olygu.  Bu Dr Arall yn trafod nifer o bynciau posibl gyda mi, gan ddangos i mi sut i’w gwerthuso nes i mi feddwl am un da.  Helpodd fi i gynllunio’r astudiaeth, yna aeth ymlaen i’m dysgu sut i weithio’n annibynnol.  Ar y diwedd, helpodd fi i wella fy ysgrifennu ac i baratoi am fy arholiad llafar.  Bu ei gymorth ef yn hanfodol wrth fy helpu i sicrhau fy noethuriaeth, ac mae wedi parhau i gydweithio gyda mi ar ôl i mi ddychwelyd i Bejing’

Mae’n bleser gennyf ddweud yr enillais y wobr.  O ganlyniad i hynny, gofynnodd fy adran i mi drafod fy ngwaith goruchwylio yn ystod y diwrnod cwrdd i ffwrdd ynghylch ymchwil, a chefais ymateb da i’m hanerchiad ymhlith cydweithwyr y mae goruchwyliaeth yn faes newydd iddynt a rhai profiadol, a gofynnwyd i mi ei ailadrodd ar gyfer y gyfadran ac mae’r Sefydliad Teclyngarwch wedi mynegi diddordeb mewn cael gweithdy cenedlaethol.
Bu’n daith hir o fod yn fyfyriwr ymchwil i fod yn oruchwylydd newydd ac yna, yn oruchwylydd profiadol i fod yn ennill gwobr, ond bu’n daith hynod o werth chweil;  law yn llaw â chynhyrchu fy ngwaith ymchwil fy hun, teimlaf mai goruchwylio eraill i wneud yr un peth yw’r rhan fwyaf gwerth chweil o fod yn academydd.

